
ABSTRAK 

Pembangunan semula rumah masyarakat pasca-gempa merupakan proses 

pembinaan semula yang menyediakan keperluan asas menggalakkan pemulihan 

ekonomi dan sumber pendapatan bagi masyarakat yang terkesan. Di Indonesia, 

keberkesanan pelaksanaan projek pembangunan semula rumah masyarakat pasca-

gempa masih perlu pertingkatkan kerana wujudnya pelbagai masalah seperti 

kelemahan penyelarasan antara agensi pemulihan dan pembinaan semula, strategi 

pengurusan pembinaan yang tidak berkesan, keupayaan kontraktor yang rendah, dan 

penglibatan masyarakat yang kurang memberangsangkan. Kesemua masalah ini 

perlu dilihat dengan mendalam dan ditujukan secara lebih berkesan. Matlamat kajian 

ini adalah untuk membangunkan satu model yang dapat membantu meningkatkan 

pengurusan projek pembangunan semula pasca-gempa rumah masyarakat dengan 

mengenalpasti faktor-faktor yang dapat menjamin kejayaan pelaksanaan projek serta 

hubungannya dengan prestasi projek. Faktor-faktor kejayaan yang dikenalpasti ini 

sesuai dengan ciri-ciri projek pembangunan semula di Indonesia. Kajian ini menggaji 

gabungan antara kaedah kualitatif dan kuantitatif. Metodologi utama dalam kajian ini 

melibatkan temubual separa berstruktur dengan pakar projek pembangunan semula 

pasca-gempa, soalselidik terhadap pihak berkepentingan, analisis data dengan 

menggunakan perisian Statistical Package for Social Sciences (SPSS), dan 

pembentukan model struktural perhubungan antara faktor kritikal dan prestasi projek 

berdasarkan kaedah Partial Least Square – Structural Equation Modeling (PLS-

SEM). Analisis data menunjukkan, dalam konteks projek pembangunan semula 

pasca-gempa rumah masyarakat di Indonesia, terdapat sebelas masalah yang kerap 

berlaku telah dikenalpasti selari dengan masalah yang ditemui melalui kajian 

literatur. Permasalahan tersebut adalah berkaitan dengan penilaian kerosakan, 

penglibatan masyarakat, geran tanah, keterbukaan dan akauntabiliti, kecukupan 

pembiayaan, strategi dan dasar, ketersediaan sumber, komunikasi dan koordinasi, 

pengalaman dan kemampuan staf, spesifikasi teknikal dan pengurangan risiko 

bencana di mana setiap satunya mempunyai hubungan positif dan menyumbang 

signifikan terhadap permasalahan dalam projek pembangunan semula pasca-gempa 

rumah masyarakat. Kajian ini juga telah berjaya mengenalpasti 34 faktor penting 

yang mempengaruhi kejayaan projek pembangunan semula pasca-gempa yang oleh 

dikumpulkan kepada empat peringkat pembangunan projek iaitu Peringkat 

Permulaan, Peringkat Perancangan, Peringkat Pelaksanaan, dan Peringkat Penutupan. 

Empat peringkat pembangunan projek ini merupakan konstruk yang terhasil daripada 

Analisis Faktor. Dapatan ini membolehkan satu model PLS-SEM dibentuk yang 

menerangkan perhubungan di antara Faktor Kejayaan Kritikal dengan Prestasi Projek 

bagi projek pembangunan semula pasca-gempa rumah masyarakat di Indonesia. 

Ujian hipotesis yang dilakukan mengesahkan Peringkat Perancangan dan Peringkat 

Penutupan mempunyai perhubungan signifikan dengan Prestasi Projek. Di samping 

itu, satu garis panduan telah berjaya dibangunkan daripada model yang dihasilkan 

menjadikannya satu dokumen praktikal yang boleh digunakan oleh pelbagai pihak 

yang terlibat di dalam projek pembanguan semula pasca-gempa rumah masyarakat di 

Indonesia. Ianya akan menjadi rujukan utama pihak berkepentingan di Indonesia 

untuk merancang dan melaksanakan projek pembangunan semula di masa hadapan. 

ABSTRACT 

 The rebuilding of community homes after earthquakes is a process that 

provides basic needs and promote economic recovery as nell as income sources for 

the affected community. In Indonesia, the effectiveness of the implementation of 

post-earthquake community home reconstruction projects still needs to be improved 

due to the presence of various problems such as poor coordination among 

rehabilitation and reconstruction agencies, ineffective construction management 

strategies, low contractor capacity, and lack of community involvement. All these 

problems need to be looked at in depth and addressed more effectively. The aim of 

this study is to develop a model that can help to improve the management of post-

earthquake community home reconstruction projects by identifying the factors that 

guarantee the success of project implementation as well as their relationship with 

project performance. The identified success factors are relevant to the characteristics 

of reconstruction projects in Indonesia. This study employs a combination of 

qualitative and quantitative methods. The main methodology in this study involved 

semi-structured interviews with post-earthquake reconstruction experts, 

questionnaire survey to stakeholders, data analysis by using the Statistical Package 

for Social Sciences (SPSS) software and the formation of a structural model of the 

relationship between critical factors and project performance based on the Partial 

Least Square – Structural Equation Modeling (PLS-SEM) method. Data analysis 

shows that in the context of community home redevelopment projects in Indonesia, a 

total of eleven problems that frequently occur have been identified in line with the 

problems discovered through the literature review. These problems relate to damage 

assessment, community involvement, land grants, openness and accountability, 

funding adequacy, strategy and policy, resource availability, communication and 

coordination, staff experience and ability, technical specifications and disaster risk 

reduction, where each one has a positive relationship and contributes significantly to 

the problems in post-earthquake community home redevelopment projects. This 

study also successfully identified 34 important factors that influence the success of 

post-earthquake redevelopment projects which can be grouped into four distinct 

stages of project development, namely the Initiation Stage, Planning Stage,  

Implementation Stage, and Closing Stage. The four stages of project development are 

constructs resulting from Factor Analysis. This finding allows a PLS-SEM model to 

be developed that explains the relationship between Critical Success Factors and 

Project Performance for post-earthquake community home reconstruction projects in 

Indonesia. Hypothesis testing confirmed that the Planning Stage and Project Closing 

Stage have significant relationships with Project Performance. In addition, a 

guideline has been successfully developed from the resulting model, making it a 

practical document that can be used by various parties involved in post-earthquake 

community home reconstruction projects in Indonesia. It will be the main reference 

for stakeholders in Indonesia to plan and implement future reconstruction projects. 

  BAB 1

 

 

PENGENALAN 

 Latar Belakang Kajian 1.1

Bencana adalah fenomena yang kerap berlaku disebabkan oleh faktor 

semulajadi atau manusia. Bencana telah banyak mengorbankan jiwa terutama di 

dalam beberapa dekad terakhir ini. Menurut Sendai Framework for Disaster Risk 

Reduction (2015), korban akibat bencana mencapai angka lebih daripada 700,000 

orang, lebih daripada 1.4 juta orang tercedera dan lebih daripada 23,000,000 orang 

telah menjadi pelarian. Dianggarkan lebih daripada 1.5 billion jiwa telah terkesan 

oleh bencana manakala kerugian ekonomi mencapai angka USD 1.3 trilion. 

Berdasarkan data Sendai Framework for Disaster Risk Reduction (2015),  pada tahun 

2008 hingga 2012, pelarian  akibat bencana berjumlah 144 juta orang. Dilihat 

daripada bencana yang telah terjadi seperti tsunami di Lautan Hindi pada tahun 2004, 

gempa bumi di Pakistan dan Haiti pada tahun 2010, ribut taufan di Filipina pada 

tahun 2013 dan Nepal pada tahun 2014 mendapati setiap negara dilaporkan telah 

menanggung kerugian yang berbillion USD. Merujuk laporan World Bank (2013) 

kerugian akibat bencana meningkat daripada USD 50 billion setahun pada awal 

tahun 1980an menjadi USD 200 billion setahun dalam dekad terakhir ini. Jumlah 

kerugian secara keseluruhan mencapai USD 3.8 trillion dari tahun 1980 hingga 2012. 

Dalam perpektif yang sedikit berbeza Barakat (2013) menerangkan bahawa 

sepanjang konflik di Kosovo berlaku, lebih daripada 50% bangunan di beberapa 

wilayahnya musnah.  Manakala konflik di Sierre Leonne pula mencatatkan sebanyak 

300,000 rumah musnah dan lebih daripada 1 juta orang telah dipindahkan.  

  



 

2 

Peningkatan kekerapan dan intensiti bencana dengan diburukkan lagi oleh 

perubahan iklim yang menghalang kemajuan pembangunan secara berterusan telah 

melenyapkan banyak aset di negara terlibat. Kerugian bencana memberi kesan 

kepada sosioekonomi jangka pendek, jangka sederhana dan jangka panjang terutama 

kepada masyarakat tempatan. Bencana yang terjadi berulang kali memberi kesan 

langsung kepada masyarakat setempat, perusahaan kecil dan sederhana, dan 

perusahaan lainnya sehingga menyebabkan peratus kerugian yang sangat besar. Di 

dalam dunia perniagaan,  peniaga akan berhadapan dengan peningkatan kos dan 

cabaran kewangan yang mungkin tidak pernah dialami sebelumnya.  

Gempa bumi merupakan salah satu bencana alam terbesar bagi manusia 

selain kejadian alam lainnya seperti letusan gunung berapi dan banjir. Letusan 

gunung berapi dan bencana alam lain selalunya didahului dengan gejala yang muncul 

sebelum kejadian. Gempa bumi selalu berlaku secara tiba-tiba dan mengejutkan 

sehingga menimbulkan rasa panik yang luar biasa dikalangan masyarakat kerana 

masyarakat tidak menduga sehingga tidak ada seorang pun yang sempat 

mempersiapkan diri. Gempa bumi boleh terjadi pada waktu siang ketika kita bekerja 

ataupun pada waktu malam ketika kita sedang tidur lena sehingga tidak sempat untuk 

menyelamatkan diri kerana kejadiannya berlaku terlalu cepat. Kesan yang 

ditimbulkan oleh gempa bumi sangat dahsyat kerana mencakupi wilayah yang sangat 

luas, melepasi sempadan negara, bahkan antara benua. Sumatera Barat dan pantai 

barat pulau Sumatera adalah kawasan yang terdedah kepada gempa bumi kerana ia 

terletak di pertemuan diantara dua plat tektonik Euro Asia dan Indo Australia. Sifat 

getaran gempa bumi yang sangat kuat dan menjalar kesetiap arah mampu 

menghancurkan bangunan-bangunan awam yang kukuh sekalipun. Tidak dapat 

dinafikan gempa bumi sememangnya sangat banyak mengorbankan nyawa. 

Di negara membangun gempa bumi dikategorikan sebagai antara bencana 

alam yang kerap berlaku terutama dalam dua puluh tahun terakhir ini sehingga 

menyebabkan banyak kerosakan dan kerugian. Kerosakan teruk banyak berlaku di 

kawasan perumahan masyarakat. Dianggarkan lebih daripada separuh daripada 

jumlah kerosakan dan kerugian melibatkan rumah masyarakat. Bangunan-bangunan 

milik pihak swasta dan aset-aset lain ada juga yang mengalami kerosakan teruk yang 

mengakibatkan pemilik kehilangan punca pendapatan yang penting pada masa 

depan. Hal seperti ini tentunya memberi kesan yang sangat serius kepada pengusaha 

kecil dan sederhana di banyak negara termasuk di Indonesia terutamanya di Wilayah 

Sumatera Barat kerana terdapatnya banyak pusat industri kraf tangan berskala kecil 

atau industri perumahan yang sedang membangun. 

Inisiatif pembangunan semula pascabencana merupakan sebahagian daripada 

empat fasa kitaran pengurusan pascabencana iaitu fasa darurat, fasa pembinaan 

semula, fasa pencegahan, dan fasa kesiapsiagaan. Hayles (2010), menjelaskan bahwa 

inisiatif projek pembangunan semula sering berhadapan dengan ketidakpastian.  Hal 

ini disokong oleh Boano et al. (2011) yang menjelaskan bahawa aspek kerumitan 

projek sebagai perkara yang paling mencabar dalam setiap kitaran yang dinyatakan. 

Meskipun bantuan-bantuan daripada pihak kerajaan dan badan-badan bukan kerajaan 

diterima setelah berlakunya bencana namun begitu bilangan projek pembangunan 

semula yang telah diselesaikan masih tetap rendah. 

Oleh kerana bencana besar sangat memberi kesan kepada perumahan 

masyarakat, Barakat (2003) berpendapat pembangunan semula rumah pascabencana 

merupakan keperluan asasi manusia. Pembangunan semula perumahan rakyat 

tentunya akan menyediakan asas bagi masyarakat untuk meningkatkan pemulihan 

ekonomi dan sumber-sumber pendapatan yang terkesan oleh bencana. Bidang kajian 

berkaitan pemulihan semula pascabencana dilihat sebagai sangat penting kerana 

wujudnya banyak negara di dunia ini yang terdedah kepada pelbagai jenis bencana. 

Menurut Olshansky et al. (2009), kajian dan penulisan yang berkaitan dengan 

pembangunan semula perumahan rakyat pascabencana di dunia didapati sangat 

terbatas. Banyak kajian hanya memberi fokus kepada pengurangan risiko bencana 

dan kewaspadaan terhadap bencana serta kos pembangunan semula yang tinggi dan 

terus meningkat. Pemahaman yang lebih kukuh terhadap pembangunan semula 

perumahan rakyat pascabencana yang cekap dan efektif perlu dijadikan agenda 

penyelidikan semasa kerana setiap bencana mengakibatkan kerosakan besar dan 

memberi kesan kepada kelangsungan hidup masyarakat. 

 Pernyataan Masalah 1.2

Pada peringkat pemulihan dan pembangunan semula pascabencana gempa 

pekara yang sangat perlu diutamakan adalah pembangunan semula perumahan rakyat 

yang terkesan akibat gempa. Melalui pembangunan semula perumahan rakyat adalah 

diharapkan ianya dapat menjadi langkah awal untuk memulihkan tekanan psikologi 

dan sosial masyarakat. Di samping itu, langkah ini juga dapat membina keyakinan 

diri dan asas untuk pemulihan segera sumber ekonomi yang terjejas. 

Permasalahan berkaitan projek pembangunan semula perumahan rakyat 

selalunya terjadi pada peringkat pelaksanaan di mana bantuan yang disalurkan oleh 

pelbagai pihak kepada mangsa bencana gagal diuruskan dengan baik. Pengalaman 

terdahulu mendapati kerajaan tempatan memainkan peranan yang sangat penting 

dalam memastikan kejayaan pelaksanaan projek pembangunan semula ini. Selain 

daripada penglibatan pelbagai agensi kerajaan tempatan, terdapat juga pihak lain 

yang tidak kurang pentingnya peranan mereka di dalam proses pembangunan semula 

ini.  Sebagai contoh, terdapat bantuan diterima daripada pelbagai pihak luar negara 

yang terdiri dari organisasi kerajaan dan bukan kerajaan. Kesemua ini perlu 

diuruskan dengan cekap dan teratur. 

Menurut Rotimi et al. (2006) tugas pembangunan semula pasca bencana harus 

dirancang dan diselaraskan dengan semua pihak yang terlibat bagi tujuan pemulihan 

yang efisien di daerah yang terkena kesan gempa. Kennedy et al. (2008) menyatakan 

bahawa tahap kejayaan bantuan untuk projek pembangunan semula bermula dari 

proses awal sehingga proses penutupan projek bergantung kepada pemahaman semua 

pihak yang terbabit. Selain itu, menurut Ophiyandri et al. (2013), dengan membentuk 

kerjasama dan juga kepercayaan serta peningkatan kesedaran antara pihak 

berkepentingan dalam teknik pengurusan dapat membantu menjayakan projek 

pembangunan semula. Seperti yang dinyatakan oleh Meding et al. (2009), 

penguasaan proses pengurusan projek merupakan kunci untuk mengatur dan 

mencapai penyelesaian yang sangat dikehendaki oleh masyarakat setelah berlaku 

bencana. Baroudi et al. (2010) dan Hidayat et al. (2010) juga berpandangan tahap 

kecekapan pengurusan projek memainkan peranan penting dalam memastikan 

kejayaan menyiapkan projek. 

Pembangunan yang dilaksanakan dengan tidak profesional dan tidak tersusun 

boleh memburukkan kehidupan sosial masyarakat dan menjadi beban ekonomi serta 

psikologi masyarakat di lokasi bencana. Beberapa impak negatif yang mungkin perlu 

dijangkakan antara lain adalah munculnya konflik horizontal antara masyarakat dan 

perpecahan sosial yang disebabkan oleh keputusan yang kurang tepat dan tidak adil. 

Misalnya pemberian bantuan yang berbeza, rampasan harta, konflik kepentingan dan 

lain-lain. Keadaan lain yang mungkin terjadi adalah adanya pihak-pihak tertentu 

yang akan mengambil kesempatan daripada situasi bencana dengan manipulasi, 

pembulian, ugutan  dan sebagainya kepada pihak mangsa bencana. 

Berdasarkan dapatan penyelidikan Karunasena et al. (2010) dan Renald et al. 

(2006) menjelaskan bahawa semua pihak  berkepentingan yang terlibat dalam projek 

pembangunan semula perlu mempelajari faktor-faktor yang menyumbang kepada 

kejayaan dan kegagalan projek. Selaras dengan pandangan ini, UNCHS (2001) 

menyatakan bahawa banyak faktor yang mempengaruhi kejayaan projek perlu 

dikenalpasti baik secara langsung mahupun secara tidak langsung. 

Secara umumnya beberapa penyelidikan terdahulu telah dapat mengenalpasti 

sebilangan besar faktor kritikal yang mempengaruhi kejayaan projek pembangunan 

semula antaranya (Moe et al., 2006); (Steinfort et al., 2007); (Ahmed, 2011); 

(Wardak et al., 2012); (Hidayat, 2013); (Kim et al., 2013); (Ophiyandri et al., 2013). 

Apa yang dapat dirumuskan dari penyelidikan-penyelidikan tersebut adalah 

memandangkan terdapat ciri-ciri unik persekitaran setiap projek pembangunan 

semula maka senarai faktor yang mempengaruhi kejayaan projek adalah berbeza di 

antara satu projek dengan projek yang lainnya. Dalam konteks Indonesia, khususnya 

di Sumatera Barat faktor-faktor ini masih belum diterokai sepenuhnya. Berdasarkan 

pengalaman dilapangan mendapati pembangunan semula perumahan rakyat setelah 

gempa pada tahun 2009 belum sepenuhnya berjaya. 

Menyedari di dalam projek konvensional terdapat usaha yang menunjukkan 

pentingnya melihat faktor kejayaan kritikal dalam konteks kitaran pelaksanaan 

projek PMI (2005); Silva (2010); Baroudi et al. (2011); Ismail et al. (2014) maka 

perspektif sama juga perlu dilihat dalam projek pembangunan semula. 

Mengintegrasikan pengetahuan mendalam dalam kitaran pengurusan projek ke dalam 

operasi pemulihan bencana dijangka dapat meningkatkan kadar kejayaan 

pelaksanaan projek (Omimah et al., 2016). Beberapa kajian terdahulu ada 

menyatakan kelemahan dalam pelaksanaan projek menyebabkan prestasi buruk 

dialami dalam banyak projek pembangunan semula pasca bencana (Andrew et al., 

2013); (Bilau et al., 2015). Perancangan dan pelaksanaan projek yang lemah ini juga 

telah mewujudkan kelemahan selanjutnya kepada komuniti yang terjejas akibat 

bencana yang akhirnya membawa kepada kegagalan untuk mencapai matlamat utama 

pembangunan semula tersebut (Chang et al., 2010). Fasa pembangunan semula 

memberi peluang kepada komuniti yang terjejas untuk membangun semula dengan 

mengambil kira persediaan menghadapi bencana seterusnya dan juga keupayaan 

untuk mendapatkan keadaan hidup yang lebih baik dengan membina kemudahan 

yang lebih baik. 

 Matlamat Kajian 1.3

Matlamat kajian ini adalah untuk membangunkan model bagi meningkatkan 

pengurusan pembangunan semula perumahan masyarakat setelah gempa untuk 

mengurangkan risiko bencana dalam jangka panjang serta memastikan fungsi 

perumahan masyarakat tetap terjaga dan masyarakat dilindungi. 

 Objektif Kajian 1.4

a) Menganalisis masalah dalam pelaksanaan projek pembangunan semula akibat  

gempa. 

b) Mengenalpasti faktor-faktor kejayaan kritikal dalam pelaksanaan projek 

pembangunan semula akibat gempa. 

c) Membangunkan model hubungan di antara faktor-faktor kejayaan kritikal 

dengan prestasi projek bagi pelaksanaan projek pembangunan semula yang 

sesuai dengan ciri-ciri di Indonesia. 

 Persoalan Kajian 1.5

Banyak masalah yang dihadapi dalam pelaksanaan projek pembangunan 

semula pasca gempa sehingga perlu dijalankan penyelidikan untuk penambahbaikan 

pelaksanaan projek dan pembangunan pada masa yang akan datang. Berdasarkan hal 

tersebut maka dapat dirumuskan persoalan kajian seperti berikut: 

(a) Apakah permasalahan dalam pelaksanaan projek pembangunan semula rumah 

masyarakat? 

(b) Adakah faktor-faktor yang mempengaruhi kejayaan projek pembangunan 

semula perumahan masyarakakat mempunyai kesan terhadap prestasi projek? 

(c) Apakah model yang sesuai untuk mengambarkan hubungan diantara faktor-

faktor kritikal pelaksanaan projek pembangunan semula dengan prestasi 

projek? 

 Hipotesis 1.6

Hipotesis kajian adalah pernyataan yang dibuat oleh pengkaji tentang 

hubungan antara pemboleh ubah atau variabel yang terlibat (Awang, 2012). Melalui 

hipotesis, kita dapat menetapkan arah kajian untuk menjadi panduan kajian ini. 

Kajian ini bertujuan untuk membangunkan dan menguji faktor-faktor kejayaan 

kritikal pada kitaran projek yang sangat mempengaruhi prestasi projek (Rajah 1.1). 

Hal ini juga akan menentukan sejauh mana faktor-faktor ini sesuai dengan kriteria 

proses pembangunan semula perumahan pascagempa. Bagi menjawab persoalan 

model rancangan projek pembangunan semula perumahan rakyat, hipotesis kajian 

yang dicadangkan adalah sebagai berikut: 

Hip1 : Permulaan Projek (Project Innitiation) mempunyai kesan positif terhadap 

prestasi projek  (Project Performance).  

Hip2 : Perancangan Projek (Project Planning) mempunyai kesan positif terhadap 

prestasi projek (Project Performance). 

Hip3 : Pelaksanaan Projek (Project Execution) mempunyai kesan positif terhadap 

prestasi projek (Project Performance).  

Hip4 : Penutupan Projek (Project Close) mempunyai kesan positif prestasi projek  

(Project Performance).  

 Skop Kajian 1.7

Skop kajian merupakan had di mana sesuatu kajian dilaksanakan. Ia menjadi 

panduan agar kajian lebih terarah dan memudahkan perbincangan sehingga 

membolehkan matlamat kajian tercapai. Skop dalam kajian ini adalah seperti berikut: 

(a) Responden pada kajian ini ialah pihak kerajaan yang melaksanakan proses 

pembangunan semula, pelaksana pembangunan semula, pemerhati 

pembangunan semula dan mangsa bencana gempa bumi atau pihak yang 

terlibat langsung dalam proses pembangunan semula bangunan rumah 

pascagempa.  

(b) Lokasi kajian tersebut hanya terbatas di daerah Sumatera Barat dalam 

pembangunan semula pasca gempa tahun  2009. 

(c) Faktor-faktor yang dianalisis adalah yang berkaitan langsung dengan 

pertimbangan dalam proses pembangunan semula rumah pascagempa. 

 Kepentingan Kajian 1.8

Kajian ini sangat penting dilakukan kerana belum ada model sebelumnya 

yang dapat menjamin kejayaan pelaksanaan pembangunan semula perumahan rakyat 

pasca gempa di Indonesia. Kajian sebelumnya terhad kepada pengurusan projek 

pembangunan semula pascabencana. Kajian ini diharapkan akan menyumbang 

peningkatan keberkesanan proses pembangunan semula rumah masyarakat 

berdasarkan model yang dibangunkan. 

 Metodologi Ringkas Kajian 1.9

Metodologi kajian adalah diterangkan secara terperinci di dalam Bab 3. 

Secara ringkasnya metodologi kajian ini melibatkan tiga peringkat seperti berikut: 

(a) Kajian literatur atau kepustakaan.  

(b) Temubual bagi mendalami pemasalahan dalam projek pembangunan semula 

(c) Soalselidik bagi mengenalpasti persepsi pengamal projek pembangunan 

semula. 

(d) Pembangunan Model teoritikal dan pengukuran pembolehubah menggunakan 

kaeadah Structural Equation Modelling.  

Untuk lebih jelas,  perkara ini dapat dihuraikan sebagai berikut: 

(a) Peringkat pertama melibatkan kajian literatur atau kepustakaan yang 

bertujuan untuk menganalisis dan menyelaraskan kajian ini dengan kajian 

sebelumnya. Peringkat ini juga membantu dalam merumuskan konsep untuk 

dikembangkan menjadi matlamat, metodologi dan hipotesis kajian.  Hasil 

daripada peringkat ini juga digunakan untuk merancang dan menjadi asas 

untuk langkah berikutnya. Intipati daripada kajian kepustakaan adalah untuk 

merancang dan mengukur tahap keberkesanan pembolehubah atau variabel 

yang dianggap penting dalam kejayaan pengurusan projek pembangunan 

semula serta menentukan sejauh mana pengaruh pembolehubah kajian ini 

dibandingkan dengan pembolehubah kajian sebelumnya yang ditemukan 

dalam kajian literatur. Sumber utama kajian literatur ialah semua jenis 

rujukan seperti buku, kertas jurnal, artikel, disertasi, tesis,  dan karya ilmiah. 

Tinjauan daripada kajian sebelumnya adalah antaranya untuk melihat 

pernyataan masalah, persoalan kajian, tujuan dan strategi pengumpulan data 

serta metodologi yang digunakan untuk mencapai tujuan kajian  ini. 

(b) Pada peringkat kedua, pengkaji mengenal pasti mendalami pemasalahan di 

dalam melaksanakan projek pembangunan semula dan persepsi pengamal 

projek pembangunan semula yang terlibat dalam projek pembangunan semula 

dengan menggunakan pendekatan temubual dan soalselidik. Pengkaji 

menyelidik hubungan antara pembolehubah atau variabel dalam skop proses 

pengurusan projek seperti tahap awal, tahap perancangan, tahap pelaksanaan, 

tahap pengawasan, tahap pengendalian, dan tahap penutupan yang dapat 

mempengaruhi kejayaan projek pembangunan semula. Bagi mengesahkan  

faktor kejayaan pengurusan projek, pengkaji menggunakan kaedah kajian 

kuantitatif. Data soalselidik dianalisis menggunakan kaedah statistik. Analisis 

statistik deskriptif digunakan untuk memberikan gambaran dalam analisis 

multivarian yang lebih baik. Pengkaji menggunakan model teori untuk 

meramal faktor-faktor yang mempengaruhi kitaran pengurusan projek dalam 

Permulaan Projek, Perancangan Projek, Pelaksanaan Projek dan  Penutupan 

Projek. Analisis data menggunakan persamaan separa (Smart PLS ver.3.3.0) 

dibuat untuk menjangkakan peranan dan pembentukan setiap idea dan 

hubungan antara satu sama lain (Chin, 1998). 

(c) Pada peringkat ketiga, model teori dibentuk dan pengukuran pembolehubah 

yang dibentangkan dalam peringkat kedua dibuat. Peringkat  ketiga 

melibatkan data analisis terhadap data yang dihasilkan melalui soal selidik 

bagi mengesahkan model. Model pengukuran pembolehubah atau variabel 

dirancang dan setelah itu akan disahkan. Rasional peringkat ini  adalah untuk 

menghasilkan analisis data yang telah dikumpulkan di lapangan. Profil 

demografi daripada responden dan pihak yang berkepentingan yang dianalisis 

pada peringkat ini merupakan sebahagian daripada penilaian data. Akhirnya, 

dapatan daripada model diperoleh untuk menjelaskan kitaran projek menuju 

kejayaan pengurusan projek dalam projek pembangunan semula. 

 Struktur Tesis 1.10

Penulisan disertasi ini dirancang untuk menerangkan secara keseluruhan 

kajian dengan memperincikan antara lainnya persoalan kajian, pengembangan 

metodologi, analisis data dan keputusan, dan membuat kesimpulan. Disertasi ini 

terdiri daripada lima bab sebagai berikut: 

Bab 1 : Pendahuluan 

Pada pendahuluan ini pengkaji membentangkan masalah yang berkaitan 

dengan topik pada latar belakang, pernyataan masalah, matlamat kajian, objektif 

kajian, persoalan kajian, hipotesis, skop kajian, metodologi ringkas kajian dan 

struktur disertasi. 

Bab 2 : Kajian Literatur 

Bahagian ini membincangkan idea umum tentang pembangunan semula 

pasca gempa. Pengkaji akan menkaji bencana dan pengurusan bencana, dan 

pembangunan semula pasca bencana. Bab ini juga membincangkan kajian literatur 

yang luas tentang elemen pelaksanaan projek, dan pengurusan projek. Seterusnya 

pengkaji akan membincangkan, kejayaan dan kitaran projek dalam projek 

pembangunan semula. Masalah dan faktor kejayaan kritikal dalam projek 

pembangunan semula dan pembangunan teori juga dikemukakan dalam bab ini. 

Selain itu, kajian ini berupaya membangunkan dan mengesahkan alat pengukuran 

untuk menilai tahap kejayaan pengurusan projek bagi projek pembangunan semula. 

Bab ini membentangkan gagasan dan skala pengembangan serta pengukuran kesahan 

dan aplikasi sehingga memperluas klasifikasi kitaran projek daripada kajian 

sebelumnya. Bab ini juga membicarakan tentang pembangunan model dengan 

menggunakan model persamaan struktural. 

Bab 3 : Metodologi Kajian 

Bab ini menjelaskan metodologi yang digunakan untuk mengumpulkan data 

dengan maksud untuk merumuskan persoalan kajian. Bab ini meliputi justifikasi 

untuk metodologi yang digunakan, falsafah kajian, dan strategi penyelidikan, dan 

soal selidik. Bab ini akan ditutup dengan pengembangan dan ujian hipotesis 

Bab 4 : Analisis dan Keputusan 

Bahagian ini menjelaskan analisis permasalahan, faktor kejayaan kritikal dan 

model perhubungan pelaksanaan projek pembangunan semula. Analisis yang 

digunakan untuk melihat hubungan permasalahan dan cabaran dalam projek 

pembangunan semula, faktor kejayaan,  mengukur kekuatan dan arah korelasi antara 

faktor. Bab ini juga menjelaskan proses teknik pengesahan dan metodologi yang 

digunakan dalam proses pengesahan. Model kajian akan diuji dengan menggunakan 

model persamaan struktural (Smart PLS versi 3.3.0), berdasarkan data yang 

dikumpulkan daripada soalan kaji selidik kepada pihak berkepentingan yang terlibat 

dalam projek pembangunan semula. Bab ini membentangkan inti dari disertasi ini 

dengan pembahasan dapatan berdasarkan analisis data. 

Bab 5 : Kesimpulan dan Cadangan 

Bahagian ini menyimpulkan dan menggabungkan hasil kajian, menyatakan 

sumbangan daripada kajian ini untuk pengetahuan pengurusan projek. Sumbangan 

dan cadangan  akan dilihat daripada akhir bab ini. 

